
ABSTRAK

Kajian ini bertujuan untuk mengenalpasti tahap pengetahuan dan tahap
amalan guru dalam pengurusan disiplin pelajar di tiga buah sekolah menengah
daerah Kota Tinggi. Kajian ini telah menjelaskan tentang tahap pengetahuan dan
tahap amalan guru berdasarkan Model Pengurusan Disiplin Kementerian Pelajaran
Malaysia (1988). Sampel kajian merupakan semua guru di ketiga-tiga buah sekolah
menengah yang dipilih di daerah Kota Tinggi. Objektif kajian adalah untuk melihat
tahap pengetahuan dan tahap amalan guru dalam pengurusan disiplin berdasarkan
elemen-elemen yang dinyatakan dalam Model Pengurusan Disiplin Kementerian
Pelajaran Malaysia (1988). Instrumen kajian yang digunakan adalah soal selidik.
Skala Likert telah digunakan untuk mengukur maklum balas di dalam soal selidik
dan dianalisis dengan menggunakan Perisian SPSS Versi 18.0 untuk mendapatkan
min dan sisihan piawai. Dapatan kajian menunjukkan bahawa tahap pengetahuan
guru tentang pengurusan disiplin pelajar adalah tinggi dengan min 4.40 dan sisihan
piawai 0.14. Tahap amalan guru dalam pengurusan disiplin pelajar juga adalah tinggi
dengan min 4.31 dan sisihan piawai 0.13. Kajian juga menunjukkan tidak terdapat
perbezaan dalam pengetahuan guru tentang pengurusan disiplin berdasarkan faktor
jantina, kaum dan tempoh perkhidmatan. Dapatan kajian juga menunjukkan tiada
hubungan yang signifikan antara tahap pengetahuan dan tahap amalan guru dalam

pengurusan disiplin pelajar.

ABSTRACT

This study aimed to indentify the knowledge and the implementation of
teachers in student’s discipline management in three secondary schools in Kota
Tinggi district. This research had explained the level of knowledge and the level of
implementation of teacher based on the elements in Model of Students Discipline
Management of Malaysia Educational Ministry (1988). The samples for the study
came from teachers from three secondary schools chosen in Kota Tinggi district. The
purpose for selecting these samples was to know the teachers’ knowledge and
implementation levels of student’s discipline management, based on the elements in
Model of Students Discipline Management of Malaysia Educational Ministry (1988).
The data collected were used as questionnaire in the research instrument. The
response to the questionnaire was measured with Likert Scale and analysed by
Statistical Packages for the Social Science (SPSS) version 18.0 to get the mean and
standard deviation. The study shows that the level of knowledge in students discpline
management was high with the mean value 4.40 and standard deviation value 0.14.
The level of implementation in students discpline management was also high with
the mean value 4.31 and standard deviation 0.13. The study also showed that there
was no differennce between the level of knowledge with the factor gender, ethnic
and the period of services as a teacher. The study also showed that there was no
significant relationship between the level of knowledge and the level of

implementation in students discipline management.

BAB 1

PENDAHULUAN

1.0  Pengenalan

Sekolah merupakan institusi sosial yang memainkan peranan penting dalam
merubah kehidupan masyarakat. Sekolah adalah pengubah minda dan penentu
kepada budaya dan pembangunan sesebuah negara. Oleh itu, pelajar-pelajar di
sekolah sepatutnya mendapat bukan sahaja pengetahuan dan kebolehan intelektual
yang diuji melalui peperiksaan, tetapi juga kebolehan intelektual, mutu moral dan
sosial secara amnya, di mana ketiga-tiga aspek ini tidak diuji secara formal. Tujuan
am penanaman kesedaran tentang betul dan salah ke dalam diri pelajar, menghalang
dan mengelakkan dari berkelakuan yang tidak dikehendaki, adalah diikuti dengan
cara larangan berkelaluan demikian bersama dengan mengenakan hukuman

sekiranya larangan itu tidak dipatuhi (Kememterian Pelajaran Malaysia(KPM), 1988).

Namun demikian, sejak kebelakangan ini masalah disiplin pelajar semakin
serius dan sering dibangkitkan oleh masyarakat, sama ada menerusi media atau
laporan-laporan secara terus kepada KPM. Indeks permasalahan serta perlanggaran
displin yang serius di kalangan pelajar yang menjadi-jadi dalam kawasan sekolah
terutama di sekolah menengah telah menjadi masalah yang merunsingkan semua
pihak di negara ini. Bukan sahaja di Malaysia, masalah disiplin pelajar juga menjadi

isu universal yang dihadapi oleh semua sekolah di dunia (Cotton, 2001).

Pada masa dahulu, masalah disiplin pelajar hanya setakat kenakalan seperti



melawan guru, melanggar peraturan kelas, tidak memenuhi keperluan kerja sekolah,
merosakkan harta benda awam, tiada kekemasan diri dan sebagainya. Namun sejak
akhir ini tingkah laku mereka semakin berani dengan melakukan pelbagai salah laku
termasuklah ponteng sekolah, bergaduh, peras ugut, berjudi, merokok, mencuri,
memukul pelajar, berkunjung ke pusat-pusat hiburan dan sebagainya. Ia
menimbulkan banyak persoalan tentang bagaimana perbuatan salah laku seumpama
ini boleh dilakukan oleh golongan pelajar sekolah yang berlawanan dengan apa yang

sepatutnya diamalkan dan dipelajari oleh seorang pelajar.

Masalah disiplin pelajar boleh memberi implikasi yang sangat serius jika
tidak dibendung pada peringkat awal lagi. Sebagai contoh di Amerika Syarikat,
perbuatan keganasan seperti penggunaan senjata api untuk mencederakan orang lain
telah dilakukan oleh pelajar yang bermasalah disiplin (Benbenishty dan Astor, 2008).
Betapa seriusnya masalah disiplin di sekolah terbukti apabila 80 peratus masa guru

diperuntukan dalam menguruskan disiplin pelajar (Khalim, 2009).

Terdapat banyak faktor yang menyebabkan pelajar melakukan perbuatan-
perbuatan melanggar disiplin. Faktor-faktor ini lazimnya boleh dikategori kepada
dua jenis iaitu faktor dalam dan luar sekolah. Faktor luar sekolah seperti keluarga,
pengaruh rakan sebaya dan persekitaran adalah sangat kompleks dan di luar kawalan
pentadbir sekolah (Khalim, 2009). Pihak sekolah menghadapi kesukaran untuk
menangani masalah salah laku pelajar sekiranya faktor penyebabnya berpunca dari
luar sekolah. Oleh itu, tugas sebagai pentadbir sekolah sepatutnya fokus kepada
faktor dalam sekolah yang boleh dikawal dan diubah seperti mewujudkan iklim
persekolahan dan pembelajaran yang selamat, bersih, segar serta prihatin (Liong,

2006).

Masalah disiplin pelajar tidak boleh dibiarkan berlarutan kerana ia melibatkan
banyak faktor yang boleh mendatangkan kerosakan terutamanya kepada diri remaja,
agama dan negara. Ini kerana pelajar merupakan aset negara paling berharga yang

akan menentukan masa depan masyarakat dan negara. Kegagalan membendung



masalah ini sudah pasti memberi gambaran yang kurang baik terhadap masa depan

negara.

Adalah menjadi satu cabaran kepada fungsi sekolah sebagai sebuah institusi
yang membentuk dan mendidik anak bangsa mengikut kehendak dan acuan wawasan
negara. Semua pihak yang terlibat dalam institusi sekolah seperti pihak kerajaan,
pentadbir, guru, ibubapa dan pelajar mempunyai tanggungjawab yang besar dalam
menentukan kejayaan generasi anak bangsa di masa hadapan. Isu disiplin dan
keselamatan pelajar dalam abad ke-21 sudah menjadi semakin kompleks dan usaha

untuk menanganinya perlu dilaksanakan melalui pendekatan yang holistik.

1.1  Latar Belakang Masalah

Dasar pendidikan di Malaysia bertujuan untuk mewujudkan insan yang
seimbang dari segi jasmani, emosi, rohani dan intelek dan seterusnya melahirkan
masyarakat Malaysia yang berilmu dan berpengetahuan, berakhlak mulia,
berketerampilan serta bertanggungjawab. Bagi menjamin tercapainya matlamat
tersebut golongan remaja, khususnya para pelajar perlu mendapat didikan dan
bimbingan yang sempurna bagi menjadi pelajar yang berdisiplin tinggi dengan

sahsiah yang sesuai.

Namun, masalah pelanggaran disiplin di sekolah merupakan isu masyarakat
yang tidak henti-henti dibincangkan oleh semua lapisan masyarakat. Kejadian
melanggar disiplin di sekolah-sekolah itu bukanlah merupakan perkara baru berlaku
tetapi telah wujud dari dahulu dalam sistem pendidikan. Menurut Khalim et al (2007),
pada tahun 1999 Kementerian Pelajaran Malaysia telah membuat kajian tentang
masalah disiplin di kalangan pelajar di Malaysia. Hasilnya didapati masalah ponteng
melibatkan 30,375 pelajar, kurang sopan melibatkan 16,781 pelajar dan jenayah
melibatkan 10,463 pelajar. Ini merupakan tiga jenis salah laku yang sering dilakukan

oleh pelajar.



Pada tahun 2003 pula, sebanyak 3,627 kes jenayah membabitkan pelajar telah
dicatatkan dan jumlah itu meningkat 22.7 peratus berbanding 2,955 kes pada tahun
sebelumnya. Masalah perlakuan jenayah ini melibatkan pelajar dan remaja berumur 7

hingga 18 tahun (Utusan Malaysia, 25 Mac 2004).

Pada tahun 2010, Timbalan Menteri Pelajaran, Datuk Dr Wee Kah Siong
berkata mengikut rekod Kementerian Pendidikan Malaysia, 111,484 pelajar atau
72,557 pelajar sekolah menengah dan 38,927 murid sekolah rendah dikesan terbabit
pelbagai salah laku disiplin iaitu kira-kira tiga peratus daripada keseluruhan pelajar
di sekolah menengah dan rendah di negara ini terbabit dengan sebarang salah laku
disiplin. Katanya, antara kes salah laku disiplin yang sering dilakukan oleh pelajar
termasuklah kes jenayah (17,595 kes), ponteng sekolah (19,545 kes), kelakuan
kurang sopan (18,346 kes), kekemasan diri (21,384 kes), tidak mementingkan masa
(17,808 kes), kelucahan (3,031 kes), vendalisme (5,212 kes) dan kenakalan (8,563
kes) (Berita Harian, 28 Desimber 2010).

Jika melihat angka-angka tersebut timbul perasaan gerun tentang nasib yang
akan menimpa negara kita kerana bakal pemimpin negara berada dalam kelompok
pelajar-pelajar ini. Mereka mempunyai pengaruh besar terhadap keadaan sosial,
politik dan ekonomi. Merekalah yang akan memegang tampuk pentadbiran,
penggerak ekonomi dan pembangun generasi. Oleh itu, bagi mengelak masalah
disiplin ini menjadi lebih berat, maka disiplin pelajar hendaklah diberi penekanan

yang sesungguhnya oleh semua pihak yang terlibat.

Pelbagai pandangan telah dikemukakan oleh masyarakat tentang perlunya
tindakan tegas diambil bagi menangani masalah disiplin yang semakin merosot di
sekolah (Khalim, 2009). Namun, apabila tindakan tegas diambil, pihak sekolahlah
yang akan dipersalahkan sekiranya berlaku tindakan guru yang agak melampaui
batas terhadap pelajar bermasalah disiplin seperti mencubit yang keterlaluan,
merotan sehingga meninggalkan kesan, mengarahkan pelajar berdiri dalam jangka
masa yang agak lama dan sebagainya. Daripada tindakan-tindakan yang sering

dipaparkan oleh media massa menunjukkan guru-guru seolah-olah tidak ada suatu



garis panduan dalam menangani pelajar yang tidak berdisiplin. Sebenarnya,
Kementerian Pelajaran Malaysia telah mengeluarkan pekeliling khusus tentang
tatacara menangani pelajar yang tidak berdisiplin di sekolah. Pihak kementerian
menyedari bahawa tugas mendisiplinkan pelajar merupakan sesuatu yang berat,
tetapi sedar tanpa disiplin yang tegas suasana kondusif tidak akan wujud (Khalim,

2009).

Bertambahnya pelanggaran disiplin di kalangan pelajar telah menimbulkan
pertanyaan umum tentang keberkesanan segala dasar dan peraturan yang digunakan
untuk peningkatan dan pengukuhan disiplin di sekolah. Timbul isu di sini sama ada
guru-guru kita mempunyai tahap pengetahuan yang mencukupi dalam menangani
masalah disiplin di sekolah. Adakah amalan yang diamalkan oleh guru berkesan
dalam mengurus disiplin pelajar. Dengan persoalan tersebut pengkaji merasakan
perlu mengkaji tahap pengetahuan dan tahap amalan guru dalam pengurusan disiplin

pelajar.

1.2  Pernyataan Masalah

Disiplin adalah aspek yang penting dalam pengurusan sesebuah sekolah. Oleh
itu pengurusan disiplin hendaklah diberi perhatian yang serius oleh para pendidik.
Namun demikian, kejahilan daripada aspek peraturan dan perundangn sekolah
kadang-kadang menyebabkan banyak masalah disiplin di sekolah tidak dapat
diselesaikan dengan sempurna. Sekiranya masalah itu dapat diselesaikan pada
peringkat sekolah, masih terdapat ibu bapa yang tidak berpuas hati dengan tindakan
itu. Para pendidik juga terpaksa menghadapi risiko yang tinggi apabila berhadapan
dengan masalah disiplin kerana tanpa memahami prosedur untuk mengambil
tindakan terhadap masalah tersebut, ibu bapa boleh mendakwa guru ataupun sekolah

di mahkamah (Mohd Ismail, 2008).



Dalam menyelesaikan masalah disiplin di sekolah ramai guru telah
menyerahkan masalah tersebut kepada guru-guru tertentu atau menyerahkannya
kepada pengetua atau guru besar walaupun masalah yang ditimbulkan oleh pelajar
adalah masalah yang remeh-temeh. Sebenarnya semua guru di sebuah sekolah harus
menghayati dan memahami bahawa semua guru adalah bertanggungjawab dalam hal

yang berkaitan dengan disiplin pelajar.

Seperti yang dinyatakan dalam Surat Pekeliling Profesional Kementeiran
Pelajaran Bil. 8/1968 mengenai Tatatertib Di Sekolah-Sekolah pada perenggan 5
menyatakan, “...tiap-tiap guru hendaklah dapat menyelesaikan kebanyakan dari
masalah-masalah tatatertib dan perkara-perkara kecil janganlah diserahkan kepada
guru-guru besar oleh kerana ini akan menjadi perkara biasa. Hanya tatatertib yang

berat yang harus diserahkan kepada guru-guru besar”.

Dalam Surat Pekeliling Ikhtisas Bil. 9/1975 mengenai Disiplin Di Sekolah,
Peraturan-peraturan Sekolah untuk Murid-murid pula menyatakan, “Adalah seperti
tuan termaklum, satu di antara tujuan pelajaran ialah untuk menanamkan asas
disiplin ke dalam hati sanubari murid-murid sekolah. Ini bukan tugas dan
tanggungjawab guru besar sahaja, bahkan tugas dan tanggungjawab semua guru lain.
Oleh hal yang demikian semua guru hendaklah juga memahami benar-benar bahawa
tiap-tiap mereka itu adalah bertanggungjawab untuk memelihara disiplin sesebuah
sekolah dan jangalah hendaknya perkara-perkara kecil pun diserahkan kepada guru
besar kerana hal ini akan menjadi satu perkara biasa sahaja. Sepatutnya, kesalahan
yang berat sahaja yang harus diakukan kepada guru besar untuk mendapat

keputusan”.

Guru adalah perantara penting dalam proses pengajaran dan pembelajaran
dan dalam pengendalian bilik darjah. Dalam kata lain, guru bukan sahaja
mempunyai peranan dan tanggungjawab dalam mengajar tetapi juga mengurus dan
mendidik, iaitu membentuk sikap, nilai dan akhlak murid-murid melalui pengajaran

formal, tidak formal dan melalui perlakuan diri sendiri yang baik (KPM, 1988).



1.

ii.

Guru memainkan peranan yang penting dalam mendisiplinkan murid. Ini
adalah kerana guru adalah orang yang paling rapat dan merupakan perantara
langsung antara murid dengan kehendak sekolah dan sistem pendidikan. Oleh itu,
pelaksanaan disiplin sekolah adalah tanggungjawab dan tugas hakiki semua guru dan
bukan tanggungjawab guru besar atau pengetua, guru-guru penolong kanan dan guru-
guru disiplin sehaja. Sebuhungan itu, guru-guru seharusnya mencari pendekatan
pembentukan dan pemupukan disiplin yang sesuai supaya mencapai matlamat akhir
iaitu, penanaman penghayatan disiplin yang tinggi dalam jiwa sanubari setiap murid

(Ang, 2007).

Memandangkan guru memikul bebanan yang berat dalam mengurus disiplin
pelajar, maka pengkaji ingin mengkaji apakah tahap pengetahuan dan tahap amalan
guru dalam pengurusan disiplin pelajar di sekolah menengah. Ekoran daripada
permasalahan yang dibincangkan, pengkaji telah memilih tiga buah sekolah
menengah di dareah Kota Tinggi sebagai tempat kajian untuk melihat tahap
pengetahuan dan tahap amalan guru-guru dalam pengurusan disiplin pelajar di

sekolah-sekolah menengah daerah Kota Tinggi.

1.3  Objektif Kajian

Objektif umum kajian ini adalah untuk mengenal pasti tahap pengetahuan dan
tahap amalan guru dalam pengurusan disiplin pelajar di sekolah-sekolah menengah

daerah Kota Tinggi.

Objektif khusus kajian ini adalah untuk

Mengenal pasti tahap pengetahuan guru tentang pengurusan disiplin pelajar.

Mengenal pasti tahap amalan guru dalam pengurusan disiplin pelajar.

1v.

il.

iii.

1v.

Mengenal pasti sama ada terdapat perbezaan tahap pengetahuan guru tentang
pengurusan disiplin pelajar berdasarkan demografi (jantina, kaum dan tempoh

perkhidmatan).

Mengenal pasti sama ada terdapat perbezaan tahap amalan guru dalam
pengurusan disiplin pelajar berdasarkan demografi (jantina, kaum dan tempoh

perkhidmatan).

Mengenal pasti sama ada terdapat hubungan yang signifikan antara tahap

pengetahuan dengan tahap amalan guru dalam pengurusan disiplin pelajar.

Persoalan Kajian

Kajian ini akan menjawab persoalan-persoalan berikut,

Apakah tahap pengetahuan guru tentang pengurusan disiplin pelajar?

Apakah tahap amalan guru dalam pengurusan disiplin pelajar?

Adakah terdapat perbezaan tahap pengetahuan guru tentang pengurusan disiplin

pelajar berdasarkan demografi (jantina, kaum dan tempoh perkhidmatan)?

Adakah terdapat perbezaan tahap amalan guru dalam pengurusan disiplin pelajar

berdasarkan demografi (jantina, kaum dan tempoh perkhidmatan)?

Adakah terdapat hubungan yang signifikan antara tahap pengetahuan dengan

tahap amalan guru dalam pengurusan disiplin pelajar?



1.5  Hipotesis Kajian

Hipotesis null dibentuk untuk mencapai objektif kajian adalah seperti yang

berikut:

Hipotesis null 1:

Tidak terdapat perbezaan yang signifikan antara tahap pengetahuan guru

tentang pengurusan disiplin pelajar berdasarkan jantina.

Hipotesis null 2:

Tidak terdapat perbezaan yang signifikan antara tahap pengetahuan guru

tentang pengurusan disiplin pelajar berdasarkan kaum.

Hipotesis null 3:

Tidak terdapat perbezaan yang signifikan antara tahap pengetahuan guru

tentang pengurusan disiplin pelajar berdasarkan tempoh perkhidmatan.

Hipotesis null 4:

Tidak terdapat perbezaan yang signifikan antara tahap amalan guru dalam
pengurusan disiplin pelajar berdasarkan jantina.

Hipotesis null 5:

Tidak terdapat perbezaan yang signifikan antara tahap amalan guru dalam
pengurusan disiplin pelajar berdasarkan kaum.

Hipotesis null 6:

Tidak terdapat perbezaan yang signifikan antara tahap amalan guru dalam
pengurusan disiplin pelajar berdasarkan tempoh perkhidmatan.

Hipotesis null 7:

Tidak terdapat hubungan yang signifikan antara tahap pengetahuan dengan

tahap amalan guru dalam pengurusan disiplin pelajar.

1.6  Kerangka Model

Pengurusan Disiplin Pelajar

Konsep dan Menjalankan Kuasa Disiplin

Melanggar Disiplin dan Hukumannya

Peranan Guru Dalam Melaksanakan Disiplin Sekolah

Strategi Pengukuhan Disiplin Di Peringkat Sekolah

Badan-badan Pentadbiran Disiplin Sekolah dan
Jawatankuasa Penasihat Hal Ehwal Murid-Murid

Rajah 1.1 Model Pengurusan Disiplin Pelajar Kementerian Pelajaran Malaysia

(1988)



Kerangka Kajian

Demografi
1. Jantina
2. Kaum

3. Tempoh Perkhidmatan

11

y

Tahap Pengetahuan

. Pengetahuan
terhadap konsep
disiplin / peraturan-
peraturan
pelaksanaan disiplin

. Pengetahuan
terhadap
perlanggaran disiplin
dan hukuman

. Pengetahuan dan
tanggungjawab guru
dalam pengurusan
disiplin

A

A

Guru

\ 4

A 4

Tahap Amalan

. Amalan guru

berdasarkan konsep
disiplin / peraturan-
peraturan

pelaksanaan disiplin

. Amalan guru

berdasarkan
pelanggaran disiplin
dan hukuman

. Amalan guru

berdasarkan
tanggungjawab
dalam pengurusan
disiplin

Kementerian Pelajaran Malaysia (1988)

v
A

Rajah 1.2 Kerangka konsep kajian berdasarkan Model Pengurusan Disiplin Pelajar

1.8  Rasional Kajian

Dalam proses pengajaran dan pembelajaran, guru adalah suatu unsur yang
sama penting nilainya dengan murid di dalam bilik darjah. Seseorang guru
mempunyai peranan dan tanggungjawab bukan sahaja setakat mengajar tetapi juga
mendidik iaitu membentuk sikap, nilai dan akhlak pelajar melalui pelaksanaan

disiplin yang baik.

Guru memainkan peranan yang penting dalam melaksanakan disiplin sekolah
kerana guru adalah orang yang rapat sekali dan mempunyai hubungan langsung
dengan murid-murid (KPM, 1988). Oleh itu, pelaksanaan disiplin sekolah adalah
tanggungjawab dan tugas semua warga sekolah termasuk setiap orang guru dan
bukan semata-mata tanggungjawab dan tugas guru besar, guru penolong kanan atau

guru disiplin sahaja.

Di dalam melaksanakan tugas ini, guru seharusnya mencari pendekatan-
pendekatan yang sesuai supaya mencapai matlamat akhir iaitu membentuk disiplin
yang baik dalam diri pelajar-pelajar itu sendiri. Disiplin diri sendiri ini sepatutnya
datang dari kerelaan dan kesukaan hatinya sendiri, dan bukan disebabkan oleh
paksaan atau perasaan takut. Untuk mencapai matlamat akhir ini, guru-guru sendiri
seharusnya mempunyai disiplin yang baik dan menunjukkan contoh dan teladan yang
baik kepada murid-murid dengan sentiasa bertatatertib, berbudi bahasa, bersopan
santun, bertimbang rasa dan bersimpati serta bijak dalam menghadapi masalah (KPM,

1998).

Disiplin yang baik di kalangan pelajar-pelajar boleh dicapai sekiranya guru
mempunyai sifat dedikasi dan sikap yang positif, membina lagi menggalakkan,
bukan sahaja terhadap tanggungjawab dan tugasnya bahkan juga terhadap pelajar-

pelajar serta dirinya sendiri (KPM, 1998).

1.9  Kepentingan Kajian

Kajian ini penting bukan sahaja kepada guru-guru, pentadbir dan juga pihak
sekolah, ianya juga boleh dijadikan panduan kepada semua pihak yang terlibat dalam
proses pengajaran dan pembelajaran. Kajian ini membolehkan pelbagai pihak
membuat penambahbaikan dalam proses pengurusan disiplin pelajar terutamanya
guru-guru dapat melihat kekurangan yang ada pada diri mereka dalam menguruskan
disiplin pelajar dan bertanggungjawab dalam menanganinya demi kecemerlangan

prestasi sekolah.

Selain daripada itu, kajian ini juga dapat menjadi garis panduan kepada pihak
pentadbir untuk merancang, mengambil langkah-langkah yang wajar dalam
menanagani masalah disiplin di kalangan pelajar sekolah menengah seperti mengkaji
semula peraturan yang sedia ada dalam menangani masalah-masalah disiplin yang

wujud di sekolah menengah.

Melalui kajian ini juga pihak Pejabat Pelajaran Daerah atau Jabatan Pelajaran
Negeri boleh menyediakan program-program latihan atau kursus kepada guru-guru
dan memberi panduan tugas agar mereka mematuhi prosedur yang telah ditetapkan
oleh kementerian dan jabatan dalam menjalankan tugas pengurusan disiplin pelajar

di sekolah masing-masing.

1.10 Skop Kajian

Skop kajian ini adalah fokus kepada tahap pengetahuan dan tahap amalan
guru dalam pengurusan disiplin pelajar di sekolah menengah. Kajian ini juga
memfokuskan kepada tahap pengetahuan dan tahap amalan guru dalam pengurusan
disiplin pelajar berdasarkan faktor demografi iaitu jantina, kaum dan tempoh

perkhidmatan guru . Hubungan antara tahap pengetahuan dengan tahap amalan guru

dalam pengurusan disiplin pelajar juga turut dikaji. Kajian ini dijalankan di tiga buah

sekolah menengah di daerah Kota Tinggi.

1.11 Batasan Kajian

Dalam kajian ini, terdapat beberapa batasan yang harus diambil kira iaitu
kajian ini hanya dijalankan di sekolah menengah sekitar bandar daerah Kota Tinggi.
Hanya tiga buah sekolah menengah sahaja yang dipilih untuk menjadi sampel kajian.
Kajian ini hanya menumpukan kepada tahap pengetahuan dan tahap amalan guru
dalam pengurusan disiplin pelajar di sekolah menengah. Instrumen yang digunakan
dalam kajian ini hanya melibatkan kaedah soal selidik sahaja. Justeru itu, kejujuran
dan keikhlasan responden dalam menjawab soal selidik amat diperlukan. Kesahan
dan kebolehpercayaan kajian ini adalah sangat bergantung kepada kejujuran jawapan

yang diberikan oleh responden.

1.12 Definisi Konsep dan Operasional

1.12.1 Disiplin

Laporan Jawatankuasa Kabinet Mengkaji Pelaksanaan Dasar Pelajaran (1979)
mendefinisikan disiplin sebagai kesanggupan seseorang individu menghormati dan
mematuhi undang-undang sama ada disiplin itu dikenakan dari luar atau dengan
kerelaan sendiri. Disiplin juga bermakna kesanggupan seseorang itu bekerja atau
membuat sesuatu dengan cukup tertib, kesanggupan menghormati hak individu lain,
kesanggupan mengamalkan tingkahlaku yang baik dan tidak mengganggu
kepentingan orang lain, kesanggupan hormat-menghormati di antara satu dengan lain
dan mempunyai semangat tolong-menolong dan kesanggupan membaiki keadaan
yang sedia ada menerusi usaha yang membina serta sanggup berkhidmat kepada

masyarakat.

Mok (1995) dalam Mohd Ismail (2008) berpendapat dalam konteks
masyarakat, disiplin bermaksud peraturan yang dipersetujui oleh ahli-ahli bagi
mewujudkan tingkah laku yang sesuai demi menjamin kesempurnaan kehidupan

mereka dalam masyarakat itu.

Dalam kajian ini, disiplin adalah peraturan yang dikenakan ke atas pelajar-
pelajar dengan tujuan mengawal tingkah laku mereka melalui hukuman atau ganjaran

(Mohd Ismail, 2008).

1.12.2 Pengurusan Disiplin

Menurut Mohd Ismail (2008), pengurusan disiplin melibatkan tiga aspek
tindakan iaitu penyediaan asas-asas kawalan tatatertib terutama sekali penentuan
kesalahan tatatertib, pelaksanaan proses tatatertib dan mengenakan hukuman
tatatertib. Kebanyakkan sekolah menggunakan peraturan-peraturan sekolah yang
berasaskan kepada undang-undang dan pekeliling yang sedia ada yang diterima oleh
sekolah dari semasa ke semasa. Menurut Abd Rahman (1995) dalam Mohd Ismail
(2008), pengetua dan guru besar akan mengagihkan dan menurunkan kuasa
pelaksanaan kawalan tatatertib kepada Badan Disiplin, Lembaga Pengawas untuk
menyiasat, membicarakan dan mengenakan hukuman kepada pelajar yang

melakukan kesalahan.

Sistem pengurusan disiplin yang baik haruslah berpandukan kepada
peraturan-peraturan oleh Kementerian Pelajaran melalui pekeliling-pekeliling
ikhtisas yang dikeluarkan dari semasa ke semasa (Mohd Ismail, 2008). Surat
Pekeliling Bil. 9/1975 di bawah Perkara 4, menjelaskan bahawa ‘tiap-tiap sekolah
hendaklah mempunyai peraturan-peraturan sekolah masing-masing secara bertulis.
Peraturan-peraturan itu hendaklah mengandungi maksud-maksud yang jelas dan tiap-

tiap pelajar mestilah mengetahuinya’.

Dalam kajian ini, pengurusan disiplin bermaksud langkah-langkah yang
dilaksanakan bagi menanam kesedaran tentang betul dan salah ke dalam diri murid,
menghalang dan mengelakkan dari berkelakuan yang tidak dikehendaki, serta diikuti
dengan cara larangan berkelakuan demikian bersama dengan cara mengenakan
hukuman sekiranya larangan itu tidak dipatuhi. Dengan itu, proses pengajaran dan
pembelajaran di sekolah dapat berjalan dengan lancar serta dapat mewujudkan iklim

sekolah yang kondusif.

1.12.3 Pengetahuan

Menurut Kamus Dewan (1996), pengetahuan didefinisikan sebagai perihal
mengetahui, kepandaian dan kebijaksanaan. Pengetahuan boleh diberikan definisi
yang pelbagai bergantung kepada konteks dan berkait rapat dengan makna,
maklumat, pembelajaran dan sebagainya. Pengetahuan juga boleh ditafsirkan sebagai
keadaan mengetahui iaitu persepsi yang jelas tentang fakta, kebenaran, tugasan, masa
hadapan dan kognisi. Pemahaman dan kesedaran tentang fakta, kebenaran dan

makluman diperolehi menerusi pengalaman atau pembelajaran.

Dalam kajian ini pengetahuan bermaksud pemahaman guru tentang aspek-

aspek dalam pengurusan disiplin pelajar.

1.12.4 Amalan

Menurut Kamus Dewan (1996), amalan didefinisikan sebagai sesuatu yang

dilakukan, dilaksanakan atau dikerjakan.

Dalam kajian ini amalan bermaksud kaedah, teknik, strategi dan prosedur

yang digunakan oleh guru-guru dalam pengurusan disiplin pelajar.

1.12.5 Jantina

Menurut Kamus Dewan (1996), jantina bermaksud jenis kelamin iaitu lelaki
atau perempuan. Sifat kelelakian dan sifat perempuan adalah dua dimensi personaliti

yang dapat diasingkan dan berubah secara bebas.

Dalam kajian ini jantina bermaksud guru-guru lelaki dan guru-guru

perempuan.

1.12.6 Kaum

Menurut Kamus Dewan (1996), kaum bermaksud golongan orang sebagai
sebahagian daripada satu bangsa yang besar atau suku bangsa. Kaum juga boleh

ditakrifkan sebagai perkataan lain bagi bangsa.

Dalam kajian ini kaum merujuk kepada kaum responden yang terdiri daripada

Melayu, Cina, India dan lain-lain.

1.12.7 Tempoh Perkhidmatan

Dalam kajian ini tempoh perkhidmatan boleh dikira mulai tarikh pelantikan

pertama guru-guru dalam perkhidmatan.

1.12.8 Guru

Menurut Kamus Dewan (1996), guru bermaksud orang yang mengajar,
pendidik, pengajar, dan pengasuh. Guru bertanggungjawab sebagai kaunselor,
pengadil, polis, hakim, pelakon, kerani, jururawat, pensyarah, penulis, setiausaha,

pekerja sosial dan lain-lain.

Guru-guru perlu cekap memberikan kebebasan kepada pelajar dalam
menggunakan kebolehan mereka. Kecekapan guru juga merangkumi kebolehan
berkomunikasi dengan orang lain, membawa idea-idea baru, membuat keputusan,
sentiasa membuat kajian dan berupaya mewujudkan iklim pembelajaran yang
kondusif. Guru adalah model yang menjadi contoh kepada para pelajar. Guru
bertanggujawab membina hubungan dengan setiap pelajar dan memandang mereka

sebagai individu yang unik.

Dalam kajian ini guru bermaksud seorang yang terlatih dalam bidang
perguruan yang mempunyai kelayakan akademik yang berbeza di bawah pentadbiran
Kementerian Pelajaran Malaysia. Guru-guru dalam kajian ini terdiri daripada guru-
guru yang mengajar di 3 buah sekolah menengah di daerah Kota Tinggi yang bukan
sahaja terlibat dalam proses pengajaran dan pembelajaran, tetapi juga
bertanggungjawab dalam menjalankan semua aktiviti yang berkaitan dengan

kurikulum dan ko-kurikulum sekolah.

1.12.9 Pelajar

Menurut Kamus Dewan (1996), mentakrifkan pelajar sebagai murid atau
penuntut. Pelajar adalah golongan orang yang belajar atau menuntut di sekolah ,
maktab atau universiti. Pelajar pula membawa maksud, ‘“sesiapa yang berada di
bangku sekolah dan bertujuan untuk mendapatkan pelajaran secara formal sama ada

di sekolah menengah ataupun sekolah rendah”.

Dalam kajian ini pelajar merujuk kepada pelajar lelaki dan perempuan yang
sedang mengikuti pengajian di ketiga-tiga buah sekolah menengah yang dipilih

sebagai sampel kajian.

1.13 Penutup

Kajian ini bertujuan untuk mengetahui tahap pengetahuan dan strategi guru-
guru dalam pengurusan disiplin pelajar di sekolah-sekolah menengah daerah Kota
Tinggi. Latar belakang masalah disiplin sekolah pada masa kini telah dibincangkan
bagi mengenal pasti objektif dan persoalan kajian. Bab seterusnya akan melihat dan
memaparkan beberapa hasil kajian lepas tentang pengurusan disiplin pelajar sama

ada dari dalam negeri atau luar negeri.

